
痘診心法要訣 

痘形并證治門上-發熱證治{歸宗湯} 

原文 

形實無表毒火盛，所以歸宗主大黃，地芍查青通荊蒡，

壯熱爪紫肢厥涼。惡熱頭汗蒸蒸汗，便秘譫語煩躁狂，大渴

唇焦舌生刺，失血腰痛不循常。 

「歸宗湯」大黃、生地黃、赤芍藥、山查、青皮、木通、

荊芥穗、牛蒡子 炒 引加燈心，水煎服。 

 

註釋 

發熱之初，形實者，形氣壯實也。無表者，無風寒表邪也。若證見毒火太盛，

法當攻之。所以用歸宗湯者，因其以大黃為主也，而佐使生地、赤芍、山查、青

皮、木通、荊芥穗、牛蒡子也。 

  痘未見點，如壯熱不已，毒火熾盛也。爪甲色紫。血熱凝滯也。四肢厥冷，

同陽證見者，熱深厥深也。惡熱，內熱盛也。頭汗出，胃熱上蒸也。通身蒸蒸汗

出，毒火內迫津液也。大小便閉，腸胃熱結也。譫語胃熱也。煩躁狂亂，毒火擾

心神也。大渴引飲，毒火灼津液也。唇口焦裂，舌生芒刺，毒火胃熱並盛也。失

血者，口中失血、小便尿血也。皆緣火毒迫血妄行也。其腰痛不尋常者，毒攻腎

位也。以上諸證，非險則逆，若見之急用此方峻攻火毒，庶可挽回，少有逡巡瞻

顧，則無及矣。 

 


